BAB LIMA

5.0 Penutup

Setelah meneliti dari awal penulisan ini, khususnya bermula dari bab
kedua hinggalah ke bab ke empat, didapati perkembangan pemikiran
pascamoden ini telah bermula sejak awal abad ke 20M lagi. Walau pun
terdapat pendapat-pendapat yang mengatakan ia mungkin muncul lebih awal
lagi namun kekukuhan bukti lebih menunjukkan ia berkembang dalam abad

ke 20M khususnya selepas berlakunya perang dunia pertama dan kedua.

Justru pemikiran ini dikatakan kabur, namun ia tetap berkembang
seperti bentuk-bentuk pemikiran sebelumnya iaitu modenisme yang lengkap
dengan karektor, ciri dan konsepnya tersendiri. Oleh itu pascamodenisme
tetap merupakan sebuah pemikiran marginal yang menular dan mendominasi

arus perdana pemikiran semasa.

Tokoh-tokh terkenal seperti Lyotard, Derrida, Feyerabend dan lain-
lain, telah menjadikan péscamodenisme terus mengungguli pemikiran-
pemikiran lain pada hari ini, walau pun tanpa disedari seseorang itu telah
menghayatinya. Apa yang menjadi tanda tanya ialah kenapakah pemikiran
seperti ini terus berkembang, sedangkan ia dilihat seolah-olah tiada pendirian,
kabur, penuh dengan percanggahan dengan norma-norma kehidupan?
Contohnya jika dilihat ciri-ciri pemikiran mereka ini, ia begitu tidak jelas bila
dikatakan "tiada makna", "kematian subjek atau pengarang", "menafikan

metanaratif", "anti-realis" dan lain-lain lagi.

Persoalanya jika kematian subjek dibesarkan, apakah lagi yang
tinggal?  Perkara ini amat penting dan harus diteliti khususnya bagi
masyarakat yang sedang mencari kekuatan diri dan menentukan hala tuju
bangsa. Jika tetap ada usaha untuk mematikan subjek dan digantikan dengan
individu pascamodenisme, ia hanya layak untuk bidang seni sahaja kerana
skopnya tidak seluas sosial dan budaya. Kalau dalam bidang seni ia boleh
mempelbagaikan imej manusia dalam karya, namun jika ia dilaksanakan
dalam sosial dan budaya, maka ia akan menjejaskan institusi yang lebih besar.
Jika dilihat dalam skop Islam, ia akan menjejaskan agama, khususnya akidah,

akhlak dan syariat.

Kesan dari pemikiran ini juga telah menjadikan manusia terus melupai
agama sebagai sandaran kehidupan mereka. Segala tindak tanduk bersosial
misalnya tiada sebarang batasan dan had kemanusiaan yang akhimya boleh
membawa kepada runtuhnya kemanusiaan seorang manusia. Usaha yang
dilakukan oleh Michel Foucault umpamanya telah menggalakkan manusia

untuk berlaku bebas lepas dalam hal-hal yang berkaitan dengan seksual.

Budaya hedonisme yang dikatakaﬁ sebagai budaya pascamodenisme,
merupakan contoh yang paling hampir dengan usaha yang dijalankan oleh
Foucault. Ia terlalu luar biasa daripada norma-norma kehidupan manusia.
Segala nilai yang ditaja dalam hedonisme lebih mencirikan ke arah
keseronokan hawa nafsu semata-mata dan secara tidak langsung telah

merendahkan martabat kemanusiaan manusia itu.

Begitu juga halnya dalam perkembangan ilmu, khususnya sains dan
teknologi. Hasil dari pemikiran tokoh-tokoh ini dunia sains dikatakan tiada
batasan moral, bebas bertindak, mengkaji sehingga di luar batasan keupayaan
manusia dan di luar akal mansuia. Umpamanya penciptaan senjata-senjata
canggih yang lebih bersifat memusnahkan daripada pertahanan. Kecanggihan
informasi yang boleh memfitnah, menceroboh dan menganggu keharmonian
manusia, khususnya perkembangan internet tanpa kawalan seperti yang
berlaku hari ini dan yang terkini dalam dunia perubatan manusia sudah berani
mengklonkan manusia sendiri di samping ada usaha mencampurkan benih

manusia dan haiwan dalam usaha untuk melahirkan manusia haiwan.

Segala perkembangan ilmu dan sains ini sebenarnya amat baik jika
digunakan mengikut kesesuaian kehidupan. Tetapi jika ia telah disalah
gunakan dan perkembangannya lebih mengikut rasional dan logik, seterusnya
ia dikatakan sebagai satu anjakan paradigma yang tidak dapat dikawal oleh
agama, maka kehancuran dan kemusnahan lebih mendominasi dunia sains
terkini. Apa yang jelas dapat disaksikan manusia menjadi angkuh dan rakus
dengan kekuasaan, hilang segala pertimbangan sebaliknya kemasyhuran yang

diutamakan.

Sepintas lalu era pascamodenisme juga dikatakan satu era yang
menjanjikan harapan walaupun adanya keraguan. Harapan terletak pada
semangat yang saling faham memahami antara satu sama lain dari berbagai
kefahaman manusia terhadap nilai-nilai plural. Yang dikatakan semangat

tersebut adalah seperti penebaran kasih sayang, perdamaian universal dan

melenyapkan penindasan.  Lebih-lebih lagi wujudnya semangat untuk
membuat anjakan paradigma pengetahuan moden yang sekular, yang selama
ini dirasakan tidak dapat memberi jaminan kebahagiaan dan kedamaian untuk

manusia.

Perlu disedari, walau pun wujud sikap dan pandangan negatif
pascamodenisme terhadap modenisme, namun ianya juga tidak mempunyai
kekuatan tersendiri untuk mengatasi dan mengkritik modenisme. Misalnya
dalam memberikan konsepsi yang jitu terhadap kebenaran kewujudan
manusia, alam dan Tuhan. Segala perkara yang berhubung dengan realiti dan
rasional khususnya perkembangan pemikiran yang lahir dalam era modenisme
telah dinihilkan. Oleh kerana itulah timbulnya konsep pemikiran yang aneh
dalam pascamoden seolah-olah tidak berpijak di alam nyata. Umpamanya diri
subjek yang dinafikan kewujudanya samada ia dirujukkan kepada Tuhan

mahu pun diri manusia itu sendiri.

Dalam teologi klasik, Tuhan mengatasi segala-galanya, teologi
modenisme pula Tuhan dimatikan, manakala teologi pascamodenisme pula
Tuhan sebagai sumber kebenaran yang hadir dalam seluruh dunia ciptaan
nampaknya tidak disentuh secara bersungguh. Tuhan bukan sekadar
dimatikan malah hakikat kewujudanya juga tiada, begitu juga perkembangan
persejarahan manusia yang realiti turut hilang. Keadaan ini jelas jika
dirujukkan kepada teori dekonstruksi Derrida yang menunjukkan manusia

dalam sejarah tidak wujud. Malah kehidupan yang kita lalui sekarang ini pun

dikatakan hanya sebagai satu 'fiction’, malah diri manusia itu adalah subjek

yang telah dimatikan.

Konsep relativisme yang wujud dalam kefahaman pascamoden, cuba
memperkatakan tentang Tuhan sebagai sumber tunggal, namun kesamaran
telah wujud akibat daripada permainan bahasa yang beragam. Pascamoden
yang menafikan peranan rasional seperti yang diagung-agungkan oleh
modenisme, telah menerima konsep spiritual yang melibatkan soal-soal emosi,
khayalan, angan-angan dan unsur-unsur roh dalam uasaha mencari kebenaran
dan ilmu pengetahuan.  Penerimaan pascamoden terhadap model-model
spiritual ini sememangnya disedari dan diterima, kerana model-model inilah
yang bertindak sebagai pelindung kepada pascamoden dan menjelaskan lagi

sifat pluralismenya.

Pluralisme yang dianjurkan oleh pascamoden amat merbahaya
khususnya kepada mereka yang berpegang teguh kepada agama. Jika Islam
dijadikan contoh, sekali gus, fahaman pluralisme ini akan menggugat akidah
dan sistem kepercayaan yang mengatakan bahawa Allah adalah sumber ilmu
dan kebenaran yang utama. Malah pascamoden sendiri merasakan tidak
senang dengan kehadiran Islam yang memberi status tunggal kepada Tuhan
sebagai sumber ilmu. Kepercayaan sedemikian menurut pascamoden, akan

menggugat pluralisme.

Dasar ini telah menimbulkan keraguan Islam kepada pluralisme dan
keraguan pluralisme terhadap Islam. Akibatnya lahirlah kebencian antara satu
sama lain yang akhirnya akan membawa kepada permusuhan yang dahsyat.
Contohnya seperti yang berlaku dalam akhir-akhir kurun 1900, di mana
semangat untuk menghapuskan etnik-etnik Islam di dunia ini berleluasa.
Seperti berlakunya penghapusan etnik Bosnia, Chechnya, Arab Palestin, India
muslim Kasymir dan sebagainya. Suasana ini menampakkan seolah-olah
berat sebelah yang lebih berpihak kepada puak bukan Islam khususnya yang
menganut faham pluralisme. Keadaan ini mungkin disebabkan keupayaan

mereka dalam persenjataan.

Justru itu jelaslah kepada kita bahawa pascamodenisme bukanlah satu
wacana yang utuh atau satu metod praktis yang baik dalam usaha untuk
mengatasi  segala masalah  yang ditimbulkan oleh  modenisme.
Pascamodenisme hanyalah dilihat sebagai satu titik pencarian intelektual barat
untuk memisahkan mereka dengan modenisme. Amat jelas sekali masyarakat
moden begitu muak deﬁgan segala kerenah dan ragam yang dicetuskan oleh
modenisme. Sebagai satu pelarian, pascamodenisme dicetuskan. Namun

kejayaannya masih di tahap kabur.



